
MINUTI

Il-Minuti tal-Laqgħa Nru 51, li saret fis-16 ta’ April 2024, ġew ikkonfermati.

DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN – INTRODUZZJONI MILL-AWDITUR ĠENERALI

IĊ-CHAIRPERSON (Onor. Darren Carabott): Fl-aħħar laqgħa kien hemm qbil li l-Membri tal-Gvern jagħżlu s-suġġett li jmiss fuq l-item tal-aġenda. Għaldaqstant nistieden lill-Awditur Ġenerali u lill-uffiċjali mill-Uffiċċju tiegħu sabiex, jekk jogħġobhom, jiġu mal-mejda. 

Is-Sur Charles Deguara u s-Sur Noel Camilleri, Awditur Ġenerali u Deputat Awditur Ġenerali, ħadu posthom madwar il-mejda.

IĊ-CHAIRPERSON:  Is-soltu, meta jkollna rapport tan-National Audit Office (NAO), il-prassi hija li jkun hawn introduzzjoni mill-Awditur Ġenerali.  Għalkemm din id-darba jidher li l-Membri tal-Gvern m’għażlux rapport tal-NAO imma t-talba għad-diskussjoni hija dwar in-nefqa tal-Gvern fil-qasam tal-isport f’dawn l-aħħar ħames snin, xorta nistieden lill-Awditur Ġenerali sabiex jagħmel introduzzjoni. 

Is-Sur Charles Deguara.

IS-SUR CHARLES DEGUARA (Awditur Ġenerali): Mr Chairman, kif għedt tajjeb inti, matul dawn l-aħħar snin – aħna morna lura u ċċekkjajna sa 15-il sena – m’għamilniex audit f’dan is-sens. Jiġifieri jien ma nafx x’naqbad ngħid; inkun prużuntuż jekk nikkummenta fuq dan is-suġġett mingħajr m’għandi audit jew mingħajr ma l-Uffiċċju tagħna miss dan is-suġġett. Nerġa’ ngħid li f’dawn l-aħħar 15-il sena m’għamilniex rapporti fuq dan is-suġġett. 

ONOR. DAVID AGIUS: Lanqas parti minn ministeru partikolari li tagħmel bħala audit...?

IS-SUR CHARLES DEGUARA: Skont x’tifhem biha.

ONOR. DAVID AGIUS: Ma kienx hemm sports x’imkien f’xi audit li għamiltu?

IS-SUR CHARLES DEGUARA: Missejna entitajiet li għandhom x’jaqsmu mal-isports f’dawn l-aħħar 15-il sena, imma s-suġġett tal-audit qatt ma kien il-quantum, jiġifieri l-ammont ta’ flus li nefaq il-Gvern, kif inhu s-suġġett tal-lum, imma kienu side issues marbutin ma’ dipartimenti li jaħdmu fis-settur tal-isports.

IĊ-CHAIRPERSON: Dan kien punt li tqajjem bejn il-Membri tal-Kumitat stess. Jien, bħala Chair, qajjimt dan il-punt u tlabt lill-Membri tal-Gvern sabiex jieħdu pożizzjoni. Fil-kas nitlob lill-Membri tal-Gvern sabiex jispjegaw eżatt lill-Awditur Ġenerali x’inhi t-talba tagħhom għad-diskussjoni.

ONOR. ALEX MUSCAT: Biex inkompli ma’ dik id-diskussjoni, anke jekk l-isport ma kienx meħud b’mod speċifiku waħdu, naf li ntmess imma mhux b’mod bħala t-tema prinċipali ta’ numru ta’ rapporti. Fil-fatt ir-rapport li għamiltu tan-National Development and Social Fund (NDSF) jidħol fid-dettall fuq nefqa partikolari, pereżempju, li bbenefikat minnha l-Malta Football Association (MFA). Aħna f’dawk interessati. 

IS-SUR CHARLES DEGUARA: Iva, dak missejnih is-sena li għaddiet, u qed nieħu gost li qed jissemma għax qiegħed fl-annual report tagħna, liema rapport ilu ħafna ma jiġi diskuss f’dan il-Kumitat, però dak ma kienx audit as such fuq kemm intnefaq mill-Gvern fis-settur sportiv, iżjed kien audit kif fl-NDSF qed jiġu amministrati flus b’mod ġenerali. Veru li  missejna sample, għax meta tagħmel audit trid bilfors tieħu sample, u wieħed minn dawk is-samples inzerta kien l-MFA, imma mbagħad missejna samples oħrajn.

IĊ-CHAIRPERSON: Qed tagħmel riferenza għar-rapport annwali tal-NAO li ġie ppubblikat fl-aħħar tal-2023 fuq l-2022, il-parti li titkellem dwar l-NDSF.

IS-SUR CHARLES DEGUARA: Iva, qed nitkellem dwar l-NAO Annual Report li ġie ppubblikat f’Diċembru 2023, fejn fost l-oħrajn jgħid:

“The mission of the NDSF is to contribute towards, promote and support major projects and initiatives of national importance and public interest which are intended to develop and improve the economy, public services and the general well-being of present and future generations.”.

Jiġifieri kważi kważi qed nitkellmu fuq il-general wellbeing, u l-isports per se lanqas huwa msemmi. Ovvjament l-isports huwa parti importanti mill-general wellbeing, imma huwa biss parti minn settur sħiħ. Kif għedt tajjeb inti, wieħed mis-samples li aħna qbadna kien għotja mogħtija għall-capital expenditure tal-MFA. Jien fhimt li d-diskussjoni f’dan il-Kumitat se tiffoka fuq it-total tal-infiq tal-Gvern u mhux fuq aspett wieħed partikolari.

ONOR. ALEX MUSCAT: Fil-fatt fl-eżerċizzju li għamilna qabel il-laqgħa tal-lum, anke fuq il-lista tax-xhieda li s’issa qbilna fuqha, għedna li n-nefqa tal-Gvern fuq l-isport ma toħroġx minn vot wieħed biss; hemm numru ta’ entitajiet li b’xi mod qed jassistu. Imbagħad għandek ovvjament l-organisations skont id-dixxiplini, li jkunu qed jieħdu fondi mingħand SportMalta u minn entitajiet differenti. Aħna dik l-area xtaqna nosservaw.

IS-SUR CHARLES DEGUARA: In-National Statistics Office (NSO) toħroġ statistika dettaljata kull sena, li jsejħulu Classification of the Functions of Government (COFOG), fejn fih hemm parti li l-isports hija parti ċkejkna minnu. 

IĊ-CHAIRPERSON: Se ngħaddi kumment fil-funzjoni tiegħi bħala Chair, għax fl-aħħar mill-aħħar, waħda mill-mansjonijiet tiegħi hija li nara li qed nimxu konformi mal-linji gwida u mal-Ordnijiet Permanenti. Nifhem li semmejtu l-punt tal-NSO, però dan il-Kumitat ma jinvestigax rapporti tal-NSO, imma rapporti tal-Awditur Ġenerali. 

IS-SUR CHARLES DEGUARA: Aħna ħassejna li huwa d-dover tagħna li ninfurmawkom bih.

IĊ-CHAIRPERSON: Qed niġbed din il-linja biex nagħmel id-dover tiegħi u nikkwota l-linji gwida u l-Ordnijiet Permanenti. 

IS-SUR NOEL CAMILLERI (Deputat Awditur Ġenerali): Mr Chairman, jekk tippermettili se nallaċċja dak li qed tgħid inti mal-audit function tagħna, li  normalment hija based on risk. Waħda mill-affarijiet tar-risk hija l-materjalità, jiġifieri kemm jintnefqu flus fuq dak is-settur partikolari minn dak kollu li jonfoq il-Gvern. Meta l-Awditur Ġenerali tkellem dwar l-NSO kien qed jalludi għall-COFOG, fejn jekk wieħed iħares lejn l-istatistika li toħroġ min-naħa tal-NSO fuq il-COFOG categories, jara li l-qasam tar-recreation, culture and religion, li taħtu hemm sports, huwa parti ċkejkna ħafna. Dan jiġġustifika wkoll min-naħa tagħna kemm dan l-aspett ma tantx narawh. Mhux ma narawh xejn, għax wieħed mill-kriterji tagħna huwa li kemm jista’ jkun nifirxu u naraw is-setturi kollha, imma meta wieħed iħares lejn l-aħħar statistika li ħarġet mill-NSO f’Jannar 2024, u jara l-persentaġġ ta’ dan il-qasam partikolari, jiġifieri recreation, culture and religion, jinduna li huwa persentaġġ żgħir. U ġo fih hemm l-isport, li huwa persentaġġ ħafna iktar inqas. U hemm ukoll il-persentaġġi kollha tal-prodott domestiku gross (GDP).

ONOR. DAVID AGIUS: Kemm huma l-persentaġġi bejn wieħed u ieħor?

IS-SUR NOEL CAMILLERI: Fl-2022 recreation, culture and religion made up around 3.5%.

IĊ-CHAIRPERSON: Hemm breakdown tiegħu?

IS-SUR NOEL CAMILLERI: Breakdown tiegħu jagħtu wkoll. Jekk qed nitkellmu fuq 3.5% tal-GDP, ir-recreational and sporting services, jiġifieri lanqas huwa sport biss, jammonta għal 0.87% tal-GDP.

ONOR. GRAHAM BENCINI: Jiġifieri l-isport huwa saħansittra iżgħar minn dak. 

IS-SUR NOEL CAMILLERI: Hekk hu. Jiġifieri, to an extent, jekk wieħed iħares lejn l-element ta’ riskju li aħna nidħlu fih, jara li din hija spiża żgħira. Naturalment dejjem hemm il-miljuni, imma...

ONOR. GRAHAM BENCINI: Jiġifieri jekk qed nifhmek sewwa, intom m’għamiltux rapport min-naħa tagħkom għax għalikom mhijiex nefqa materjali. Hux hekk?

IS-SUR CHARLES DEGUARA: Compared to others. Jiġifieri meta tqis is-saħħa, l-edukazzjoni, is-servizzi soċjali... 

IS-SUR NOEL CAMILLERI:  Tifhmuniex ħażin, ma rridux innaqqsu l-importanza tal-isport u l-investimenti li jsiru.

IĊ-CHAIRPERSON: U intom qegħdin tgħidu dan fuq meta l-Uffiċċju tagħkom jibda investigazzjonijiet u rapporti hu. Però waħda mill-funzjonijiet tal-NAO hija li jirċievi talbiet. F’dan il-każ l-Uffiċċju rċieva xi talbiet dwar investigazzjonijiet fejn jidħol l-isport li għadhom pendenti?

IS-SUR CHARLES DEGUARA: Qed naħseb, imma ma nistax niftakar, għax m’hemmx issues, m’hemmx kontroversja.

IĊ-CHAIRPERSON: Ippermettuli nqajjem punt fir-rigward tal-linji gwida u tal-Istanding Orders tal-PAC. Xtaqt nistaqsikom jekk ġielix telgħu diskussjonijiet dwar l-isport f’dan il-Kumitat ‘il hinn mir-rapporti tal-Awditur. Mill-esperjenza tiegħi u minn dak li fittixt jidher li skont il-linji gwida, eċċ., le. 

IS-SUR CHARLES DEGUARA: Safejn niftakar jien qatt ma kien hemm kontroversji fuq dan is-suġġett. 

ONOR. ALEX MUSCAT: Nistgħu wkoll naraw ir-rapporti li jiġu mqiegħda fuq il-Mejda tal-Kamra ta’ kull sena, fosthom ta’ SportMalta. Jiġifieri nistgħu naqbduha hekk ukoll.

IĊ-CHAIRPERSON: Iva, però l-item fuq l-aġenda irid ikun limitat għal dak ir-rapport.

ONOR. ALEX MUSCAT: L-Awditur Ġenerali qed jikkonferma li, pereżempju, fejn jidħol l-NDSF inqabdet nefqa partikolari. Issa dik ma tinkwadrax in-nefqa kollha mill-NDSF fuq l-isport, imma parti minnha. Safejn naf jien, SportMalta tippubblika r-rapporti finanzjarji tagħha u anke jiġu ntavolati fuq il-Mejda tal-Kamra. Jiġifieri jekk niddiskutu dak ir-rapport inkunu qegħdin in regola ma’ Ordni Permanenti 120E (1)(c) li jgħid li l-Kumitat jista’:

(ċ) jeżamina l-kontijiet ta’ awtoritajiet statutorji, inklużi organizzazzjonijiet parastatali, li l-kontijiet tagħhom huma ppreżentati lill-Parlament;

Se tkun ftit żgħira piecemeal, imma nistgħu nagħmluha jekk naqblu bejnietna.

IĊ-CHAIRPERSON: Mela se nitlob li jiġu identifikati liema rapporti din l-investigazzjoni qed tiġi msejsa fuqhom...

ONOR. ALEX MUSCAT: Ix-xewqa tiegħi hija, anke biex tkun ċara mal-NAO, li dak kollu fejn intom missejtu jew awditjajtu, anke b’mod parzjali, jiġifieri mhux b’mod immirat fuq in-nefqa fuq l-isport per se...  Jiġifieri jekk intom qbadtu l-Ministeru għall-Edukazzjoni, u taħt il-vot tal-Edukazzjoni kien hemm “X” ammont ta’ miljuni ivvutati għal sport... Forsi tgħiduli li hemmhekk il-main focus tagħkom ma kenitx in-nefqa tal-isport per se... 

IS-SUR CHARLES DEGUARA: Nixtieq nagħmel suġġeriment. Jien naħseb li qabel tibda din id-diskussjoni, wieħed jara x’qed ifisser bit-tema sports.  Pereżempju, fil-Logħob tal-Pajjiżi ż-Żgħar, ingħatat għall-ewwel darba somma qawwija ħafna bħala bonus għal min rebaħ medalji. Jiġifieri dak jaqa’ fil-kuntest ta’ nefqa fuq l-isport? Naħseb li iva, imma wieħed irid jiddefinixxi l-kelma “sport”. Hemm ukoll l-Ispecial Olympics li wkoll jaqa’ taħt sport. Għalhekk naħseb li qabel tibdew id-diskussjoni, tajjeb li ssir definizzjoni ta’ x’wieħed qed ifisser b’din il-kelma, għax tant hija wiesgħa... U din in-nefqa ma ssibhiex f’vot wieħed; tal-medalji ssibha f’vot,  tal-Ispecial Olympics issibha f’vot separat... Imbagħad xi ħadd irid jakkumula...

IĊ-CHAIRPERSON: Għal darb’oħra se nitkellem bħala Chair tal-Kumitat fir-rigward tal-linji gwida u l-Ordinijiet Permanenti. Sakemm jien ma jkollix rapport indikat, kif joħroġ mil-linji gwida u mill-Ordnijiet Permanenti ta’ x’għandu jiġi investigat, jien xorta ma nkunx kuntent.   Onor. Muscat, qed issemmi li hemm rapporti li jiġu ppreżentati, u din nafuha, però tajjeb li jiġu identifikati liema rapporti qed nirriferu għalihom.

ONOR. ALEX MUSCAT: Ir-rapporti kollha marbuta mal-isport li jitqiegħdu fuq il-Mejda tal-Kamra.

IĊ-CHAIRPERSON: Tista’ ssir lista tagħhom?

ONOR. ALEX MUSCAT: Jien nixtieq nistaqsi lill-NAO jekk iħossux, jew le, li tkun utli għad-diskussjoni li fejn missew huma ma’ sport, inkluż in-nefqa marbuta mal-MFA, jekk issir preżentazzjoni min-naħa tagħhom dwar dak li koprew, sintendi sal-limiti ta’ dak li koprew.  Aħna m’aħniex qed nippretendu li jgħidulna fuq dak li ma koprewx, imma almenu jagħtuna rendikont ta’ dak li koprew. 

IS-SUR CHARLES DEGUARA: Jien nista’ nagħmel hekk issa. Pereżempju, meta missejna din il-kwestjoni, it-total kien ta’ madwar €9.5 miljun; parti għall-bini, u parti kienet għotja u parti kienet self.  Imma ma dħalniex fid-dettall, użajna dan biss bħala eżempju ta’ kif... (Interruzzjonijiet)

IS-SUR NOEL CAMILLERI: L-audit kien fuq l-NDSF. 

IS-SUR CHARLES DEGUARA: Fil-fatt hekk jismu. Dak huwa sample ta’ kif intnefqu... Jien ma nafx jekk il-PAC iridx iqabbadna nagħmlu audit fuq hekk, imma mhux se jkun lest għada.

IĊ-CHAIRPERSON: Dwar dan hemm il-formalità li ssir is-soltu; hemm minimu ta’ tliet Membri tal-PAC li jagħmlu talba lill-Awditur Ġenerali biex issir dik l-investigazzjoni.

IS-SUR CHARLES DEGUARA: U kif tafu, aħna nżommu kju, u jidhirli li hemm...

IĊ-CHAIRPERSON: Matul din il-leġiżlatura tliet talbiet saru, imma ma nafx jekk kienx hemm xi ħaġa oħra pendenti minn qabel.

IS-SUR CHARLES DEGUARA: Iva, tlieta saru, imma għandna wkoll talbiet minn third parties...

IĊ-CHAIRPERSON: Le, jien qed nitkellem dwar investigazzjonijiet li ntalbu mill-Membri tal-Oppożizzjoni fil-PAC. Dwar oħrajn pendenti, ovvjament ma nkunx edott tagħhom sakemm ma jkunux issemmew hawnhekk.

IS-SUR CHARLES DEGUARA: Aħna qegħdin hawnhekk biex nagħtu servizz lill-PAC, jiġifieri nitlobkom tgħidulna xi tridu mingħandna. 

IĊ-CHAIRPERSON: Li se nissuġġerixxi, jekk jogħġobkom, illum għamlu din il-parti tal-preżentazzjoni li qed issemmu fuq l-NDSF – se nagħmlu kopja tiegħu lill-Membri kollha ta’ dan il-Kumitat – però mbagħad nixtieq li jiġu identifikati r-rapporti tal-entitajiet governattivi li jridu jiġu għad-diskussjoni quddiem il-Kumitat ħalli jkun jista’ jiġi riformat l-item tal-aġenda sabiex jiġi in line...
ONOR. CLAUDETTE BUTTIGIEG: Sur President, ma nafx jekk hux il-każ li forsi nibdew minn rapport eżistenti tal-NAO. 

IĊ-CHAIRPERSON: Tal-NDSF? 

ONOR. CLAUDETTE BUTTIGIEG: Le.

ONOR. DAVID AGIUS: Fl-2020 l-NAO kien għamel rapport dwar ix-Shooting Range.  Hux hekk? (Interruzzjonijiet) Dak infiq fuq sport. Għalhekk forsi qed ngħidlek jekk kienx hemm...

IS-SUR CHARLES DEGUARA: Jien fil-bidu għedt ċar li jekk is-suġġett ta’ din id-diskussjoni huwa l-quantum ta’ kemm intnefqu flus mill-Gvern, allura nista’ ngħid li m’għamilniex rapport.  Għedt ukoll li hemm audit fejn missejna entitajiet sportivi, imma ma jiffukawx fuq il-quantum  ta’ kemm nefaq il-Gvern, imma jitratta issues oħrajn.

ONOR. DAVID AGIUS: Pereżempju, fuq l-issue partikolari tax-shooting range, għax dwar ix-shooting range hemm rapport ieħor tal-Gvern.  (Interruzzjonijiet)  €13-il miljun.

IS-SUR CHARLES DEGUARA: Jekk tridu li naqbdu dik id-diskussjoni, nistgħu naqbduha, tiddeċiedu intom mhux aħna. Aħna m’għandniex diffikultà li naqbduha.

ONOR. DAVID AGIUS: Nistgħu ntellgħuha. 

ONOR. GRAHAM BENCINI: Mhux sport?

IS-SUR CHARLES DEGUARA: Imma dik ma tiffukax fuq il-quantum  ta’ kemm intnefaq... (Interruzzjonijiet)

ONOR. DAVID AGIUS: Għax-shooting range jinkorpora kollox.  Imma mhux kollox fl-isport.

IS-SUR CHARLES DEGUARA:  L-iskop ta’ dak l-audit kien...

ONOR. ALEX MUSCAT: In-nefqa fuq l-isparar.

IS-SUR CHARLES DEGUARA: Le, dak kien a compliance audit u l-iskop tiegħu kien biex naraw kemm imxew mal-procurement regulations meta ġew mixtrija ċerti servizzi, mhux kemm intnefqu flus mill-Gvern.  Dwar il-quantum għandna audit għaddej bħalissa fuq il-pixxina. 

IĊ-CHAIRPERSON:  Sur Deguara, intom semmejtu li fl-aħħar annual report li ħareġ, hemm parti li titkellem dwar l-NDSF... 

IS-SUR CHARLES DEGUARA: Hemm paragrafu wieħed jismu “National Football Centre”.

IĊ-CHAIRPERSON: Hekk hu.  U l-Onor. David Agius semma r-rapport dwar ix-Shooting Range.

IS-SUR CHARLES DEGUARA: Dak huwa rapport separat.

IĊ-CHAIRPERSON: Huwa possibbli li l-Uffiċċju tiegħek jelenka lista, anke jekk huma partijiet jew paragrafi minn rapporti, li jolqtu, sija dirett jew indirett, l-isport?

IS-SUR CHARLES DEGUARA: Iva.  Kemm immorru lura? Ħames snin?

IĊ-CHAIRPERSON: Is-suġġett huwa magħżul mill-Membri tan-naħa tal-Gvern jiġifieri huma jridu jgħidu. Jien qed nissuġġerixxi sempliċement biex inkunu konformi mal-aġenda.

IS-SUR NOEL CAMILLERI: Li rrid ngħid jien hu li f’dawn ir-rapporti l-isport intlaqat, imma mhux...

IS-SUR CHARLES DEGUARA: ...mhux il-quantum.  Jien għamilt enfasi fuq il-quantum, jiġifieri kemm nefaq il-Gvern. Dwar dak m’għamilniex rapporti, imma mbagħad hemm compliance audits pjuttost dwar il-procurement regulations.

ONOR. GRAHAM BENCINI: Mhux xorta f’compliance audit dwar procurement regulations se tolqot in-nefqa? Il-compliance audit isir fuq in-nefqa.

ONOR. ALEX MUSCAT: Parti mir-raġunar tat-talba li saret min-naħa tal-Gvern kien proprju li nużaw il-PAC biex għal darba nitfgħu dawl, kemm jista’ ikun b’mod ħolistiku, fuq in-nefqa kollha tal-Gvern. Aħna aware li audit per se fuq l-ispiża kollha qatt ma kien hemm b’mod iffukat, imma nistgħu naqbdu, pereżempju, ir-rapporti annwali ta’ SportMalta li jiġu tabled kull sena. 
IĊ-CHAIRPERSON: Imma SportMalta hija entità waħda  biss, għalhekk qed ngħidlek.

ONOR. ALEX MUSCAT: L-intenzjoni tagħna, u anke kif qbilna fuq il-lista tax-xiehda, hi li nippruvaw inħarsu lejn l-isport kemm jista’ ikun b’mod ħolistiku, mingħajr ma l-NAO għamel an audit per se tan-nefqa sħiħa fuq l-isport. Dik aħna aware minnha, u ningħaqad maċ-Chair, biex nitlob li fejn l-NAO miss, anke jekk marġinalment, inkunu nafu bih aħna wkoll. 

IĊ-CHAIRPERSON: Qed nipprova nasal biex naslu għal direzzjoni waħda. Sur Deguara, saret din it-talba biex, jekk jogħġobkom, tgħidulna kemm taħsbu li għandkom bżonn żmien biex jiġu individwalizzati... 

IS-SUR CHARLES DEGUARA: Su due piedi naħseb li tal-obeżità u tax-shooting range, imma niċċekkjaw ħalli nkun żgur mija fil-mija.

IĊ-CHAIRPERSON: U din il-parti żgħira tal-annual public accounts. Apparti minn dan “il-homework” min-naħa tal-Uffiċċju tal-Awditur Ġenerali, iridu wkoll jiġu identifikati r-rapporti min-naħa tal-Membri tal-Gvern.

ONOR. ALEX MUSCAT: Ir-rapporti qed ngħidlek liema huma. Hemm SportMalta u ma nafx jekk hemmx entitajiet oħrajn, li għandhom x’jaqsmu ma’ sport, li l-accounts tagħhom jiġu tabled on a yearly basis.  Naf li SportMalta jippubblikaw ir-rapport tagħhom kull sena, imma ma nafx jekk dan jinkludix l-assoċjazzjonijiet kollha. 

ONOR. GRAHAM BENCINI: SportMalta mhux kull sena...

ONOR. DAVID AGIUS: X’se nagħmlu?  Nanalizzaw il-Basketball Association?

ONOR. ALEX MUSCAT: Le. Jekk SportMalta tiffinanzja l-Basketball Association... 

ONOR. DAVID AGIUS: Onor. Muscat, se noqogħdu naraw kull ċenteżmu li ngħata lill-basketball, lill-football, lill-hockey, lir-running, u min tela’ barra minn Malta u ma telax? Jekk trid nagħmlu hekk, nagħmlu hekk.  Jiena tlabt lista dwar fejn ingħataw il-fondi u anke saret mistoqsija parlamentari dwar dan. Jekk tridu nidħlu fuq wieħed minnhom... Qegħdin nitkellmu fuq individwi u organizzazzjonijiet sportivi, NGOs, li rridu nżidulhom, nittripplawlhom, u anke nagħtuhom għaxar darbiet iktar flus, mhux nanalizzaw x’inhu jiġri!  Qed nitkellmu fuq nefqa ta’ 0.7%! Hawnhekk suppost qegħdin nagħmlu diskussjoni mhux billi nanalizzaw dawk iż-0.7%, imma kif dak se nagħmluh 10%!  Jien ma nistax nifhem kif din hi l-viżjoni tal-Gvern għall-isport, li nidħlu settur settur u naraw x’qed nagħtu lill-iswimming u x’qed nagħtu lill-waterpolo, minflok ma nanalizzaw kif għall-ewwel darba forsi nġibu midalja fl-Olympics. Viżjoni rridu fl-isport mhux naraw... Jien ma neħux pjaċir nara li kien hemm problemi fix-shooting range. Huwa importanti li meta se nitkellmu dwar sport naraw kif se nimxu ‘l quddiem u nżidulhom il-finanzi.

IĊ-CHAIRPERSON: Onor. Agius, ma nixtieqx li nispiċċaw b’battibekki back-and-forth. Hemm din il-proposta min-naħa tal-Gvern li nimxu fuq dan l-item tal-aġenda...

ONOR. DAVID AGIUS: Sur President, imma n-nies trid tifhem id-distinzjoni bejn il-viżjoni għall-isport taż-żewġ naħat tal-Kamra. 

IĊ-CHAIRPERSON: Onor. Agius, grazzi tal-punt. Kif diġà għamiltha ċara fil-bidu ta’ din il-laqgħa, dan huwa item magħżul mill-Membri tal-Gvern. Jien qed nitlob, u jidher li qed naslu, biex ikun hemm riforma fil-mod kif jitpoġġa l-item fuq l-aġenda, fis-sens li jiġu individwati r-rapporti...

ONOR. ALEX MUSCAT: Ħalli nħallu s-suġġett kif inhu magħżul għax huwa intiż biex naqbdu numru ta’ rapporti u għalhekk illimitajnih għal ħames snin. Jiġifieri jekk se nanalizzaw...

IĊ-CHAIRPERSON: Però nixtieq, anke biex inkun konformi mal-Istanding Orders, li jkun hemm identifikati r-rapporti marbuta, fis-sens li l-Awditur se jagħmlilna l-lista li...

ONOR. ALEX MUSCAT: Se jkun hemm numru ta’ rapporti u b’hekk żammejniha miftuħa. 

IĊ-CHAIRPERSON: Biex inkun konformi mal-guidelines u nkun ċert, nemmen li għandhom ikunu identifikati.

ONOR. ALEX MUSCAT: Mela allura...se toħroġ mill-Minuti, jekk mhux ta’ din il-laqgħa, tal-laqgħa li jmiss, dawk ir-rapporti kollha li ġew ippubblikati fil-Parlament Malti...

IĊ-CHAIRPERSON: Jien irrid li tiġi vverbalizzata li “dawn” huma l-items. 

ONOR. ALEX MUSCAT: Mela le.

IĊ-CHAIRPERSON: Mela qed ngħidu r-Rapporti ta’ SportMalta  tal-aħħar ħames snin. 

ONOR. ALEX MUSCAT: Il-mistoqsija tiegħi hija jekk għandniex entitajiet oħrajn li jippubblikaw il-kontijiet tagħhom fil-Parlament Malti, skont paragrafu (c) ta’ Ordni Permanenti 120E (1) li jirregola lil dan il-Kumitat, li għandhom x’jaqsmu mal-isport. U jekk qed nifhem sew, l-NAO se jkunu qed jagħtuna wkoll...

IĊ-CHAIRPERSON:  Se nissospendi l-laqgħa sakemm ikollna l-lista tal-entitajiet li r-rapporti tagħhom jiġu ppreżentati fil-Parlament, ħalli jkunu identifikati u jiġu maqbulin illum u vverbalizzati wkoll. Wara se tingħata l-preżentazzjoni fuq il-paragrafu mill-NDSF min-naħa tal-NAO. Il-Kumitat huwa sospiż

Il-Kumitat ġie sospiż fis-2.36 p.m. u rriżuma fit-3.02 p.m.

IĊ-CHAIRPERSON: Il-Kumitat iddeċieda li jitlob lill-Uffiċċju tal-Awditur Ġenerali sabiex sa nhar il-Ġimgħa, jekk dejjem ilaħħaq, jipprovdi lista ta’ rapporti jew sezzjonijiet minn rapporti, li laqtu n-nefqa tal-isport. Apparti minn hekk, il-Kumitat se jitlob ukoll lill-Ministeru għall-Edukazzjoni sabiex jipprovdi l-lista ta’ rapporti li tqiegħdu fuq il-Mejda tal-Kamra li għandhom x’jaqsmu ma’ nefqa fl-isport min-naħa tal-Gvern. 

Qabel naġġornaw se nitlob lill-Awditur Ġenerali sabiex jagħmel spjega dwar il-parti mir-Rapport tal-Uffiċċju tiegħu dwar il-Kontijiet Pubbliċi għas-sena 2022 li titkellem dwar l-NDSF. 

IS-SUR CHARLES DEGUARA: Kif diġà għedt, dan l-audit huwa parti mill-Annual Audit Report ippubblikat f’Diċembru 2023 u jiffoka fuq infiq fl-2022. L-isem tas-sezzjoni huwa “National Development and Social Fund, Investments and Funding of Social Projects”, u fil-kuntest tal-audit tagħna qbadna samples biex nagħtu eżempju ta’ kif sar dan il-finanzjament. F’paġna 86 hemm paragrafu li jindika li parti minn din l-għotja ngħatat lin-National Football Centre fejn jingħad hekk: 

“NDSF is partly financing an investment being made by the Malta Football Association in a National Football Centre, for the technical development of players and the higher generation of economic value added from sports tourism. A total of €9.95 million was to be paid in 2022 and 2023, €4.95 million of which as a social grant whilst the remaining  €5 million in the form of a loan facility granted by the Malta Development Bank. NDSF entered into an initial  agreement with the Malta Football Association on 2 March, 2022, so that the project could start before the actual agreement is officially endorsed. The final agreement pertaining to the grant was then signed by both parties two months later.”.

Jiġifieri dan qiegħed in vigore, daħal fis-seħħ, parti minnu hija għotja u l-parti l-oħra hija self.  

IĊ-CHAIRPERSON: Imbagħad hemm ukoll riferenza f’paġna 89 taħt is-sezzjoni Control Issues. Qed nifhem sew li hija rilevanti għaliha?

IS-SUR CHARLES DEGUARA: Iva. F’din is-sezzjoni jingħad li:

“On the basis of the agreement dated 2 March 2022 with the Malta Football Association, NDSF’s Board of Governors had resolved that funds will be disbursed upon the presentation of invoices by the Association. The total advanced payments made by NDSF to the Malta Football Association during 2022 amounted to €1,142,255.”.

Kif diġà għedna jien u l-kollega tiegħi, dan l-audit kien fuq l-NDSF per se, u dawn kienu biss samples.

IĊ-CHAIRPERSON: U l-NDSF ma tonfoqx biss fuq sports.

IS-SUR CHARLES DEGUARA: Hekk hu. 

IĊ-CHAIRPERSON: Naf li huwa fatt, però tajjeb li nispjegawh.

IS-SUR CHARLES DEGUARA: Nerġa’ ngħid li NDSFs mission “is to promote and support major projects and initiatives of national importance and public interest which are intended to develop and improve the economy, public services and the general wellbeing of present and future generations”. Naħseb li hija ċarissima.  

IĊ-CHAIRPERSON: Nirringrazzjak. Mela fil-laqgħa li jmiss se ssir spjegazzjoni fuq dak li ġie mitlub minnkom mill-Kumitat, jiġifieri r-rapporti jew sezzjonijiet mir-rapporti li se jiġu identifikati minnkom. 

Nirringrazzja lil kull min ħa sehem f’din il-laqgħa tal-lum. Il-Kumitat huwa aġġornat għal nhar it-Tlieta 7 ta’ Mejju 2024, fis-2.00 p.m.

Fit-3.06 p.m. il-Kumitat aġġorna.

